
Астанадағы Қазақ агротехникалық университеті мен Үндістанның Ұлттық кадет корпусы ықпалдастық туралы меморандумға қол қойды

 АСТАНА. Қыркүйектің 1-і. ҚазАқпарат /Гүлмира Әлиакпарова/ - Кеше, тамыздың 31-і күні Үндістанның Ұлттық кадет корпусының (ҰКК) бас директоры, генерал-лейтенант Радж Кумар Карвал бастап келген делегация Қазақстандағы жоғары оқу орындардың әскери кафедраларындағы офицерлер мен студенттердің біліктіліктерін арттыру бойынша ықпалдастық орнату мақсатында Астанадағы С.Сейфуллин атындағы Қазақ агротехникалық университетінде болды. 
Үндістандық делегацияның құрамында сондай-ақ, ҰКК-ның полковнигі, Үндістан Қорғаныс министрлігінің өкілі Рабиндра Парасат пен Үндістанның Қазақстандағы елшілігінің әскери атташесі Раджа Субрамани болды.

Қонақтарды университет ректоры Айтбай Бұлашев қабылдады.

Кездесу соңында жоғары оқу орнының әскери кафедрасындағы офицерлер мен студенттердің біліктіліктерін арттыру бойынша ықпалдастық туралы меморандумға қол қойылды.

Айта кетейік, С.Сейфуллин атындағы ҚазАТУ мен Үндістанның ҰКК-сы арасында ықпалдастық 2009 жылы басталды.

Үндістанның Ұлттық кадет корпусы - алғашқы әскери дайындық ережелерін өз еркімен үйренгісі келетін жастарға білім беретін оқу орны. Бүгінде ҰКК-да Үндістанның түкпір-түкпірінен жиналған 15 миллионға жуық жас білім алады. Үндістанның әрбір қаласында кадет корпусының бөлімшелері бар. Онда 12-13 және 18-19 жас аралығындағы жастар оқиды. Осы оқу орнын бітірген жастар үнді елінде элиталық қызмет саналатын - қорғаныс саласына жұмысқа орналаса алады, немесе оқуын басқа сала бойынша жалғастыруына болады.
